Серікбай ҚОСАН,

 түркітанушы, филология 

ғылымдарының кандидаты,
Жанна Әділханова, 

Әл-Фараби атындағы

 ҚазҰУ-дың аға оқытушысы
СЫПЫРА ЖЫРАУ ЖӘНЕ ХАНДЫҚ ДӘУІРДЕГІ ЭПОС

Қазақтың жыраулық поэзиясы тарихында Кетбұға, Қодан (Қыдан, Қотан – С.Қ.), Жұма-құл жыраулардан соң Сыпыраның аты аталады. Оның есімі қыпшақ тілдес қарақалпақ, татар, башқұрт, ноғай, т.б. халықтардың әдебиетінде Супра, Сувра, Сафардау сияқты сәл өзгерістермен ұшырасады. Көбінесе, Сыпыра данагөй абыз, көп жасаған шешен әрі жырау кейпінде көрінеді. Оның өз көкірегінен шыққан жыр, толғаулары сақталмаған. Әйтсе де, Сыпыраның Алтын Орда мемлекетінің соңғы дәуіріндегі аумалы-төкпелі, қилы кезеңде Тоқтамыс, Едіге сынды белгілі билеушілердің қасында ақылман кеңесші, аузы дуалы абыз, арқалы қарт жырау болғандығы дау туғызбайды. Жыраудың есімі ноғай, қазақ, қарақалпақ халықтары арасында кең тараған «Қырымның қырық батыры», «Ер Тарғын», «Құбығұл», «Едіге» секілді эпостардың түрлі нұсқаларында ұшырайды. Бұл қаһармандық жырлардың барлығында да Сыпыра – мемлекет пен халықтың бірлігін, ел мен жердің тұтастығын көздеген көреген жырау, қысылтаяң жерде ханға да, қараға да ақыл тауып, кеңес бере алатын, сөзін тыңдата алатын абыз қария. Эпостағы жыраудың жасы бірде 180, бірде 230, енді біреуінде 360 жасаған, «азу тісі босаған, жағын шүберекпен таңып қойған» аса қарт кісі. 

Сыпыра жыраудың толғауы жай ғана айтыла салған өткір өлең, тапқыр сөз емес. Аталған көріністе абыз қария қарама-қарсы келіп, бір-біріне қауіп төндірген екі елді, туысқан қыпшақ (ноғай, қазақ) тайпаларының ханы мен батырларын татуластырып, керексіз құрбандықтан, азып-тозудан, осыны күтіп отырған ата жауларының сұқ көздерінен аман алып қалды. Жыраудың осындай қайраткерлік бейнесін, әсіресе, «Едіге» эпосынан анығырақ аңғарамыз. 

Ноғайлы кезеңінің тарихынан терең сыр шертетін айтулы эпосты қазақ фольклортанушылары қаһармандық жырлар санатына жатқызып жүр. Ал Сыпыра жырау бейнесі Едіге есіміне байланысты жыр нұсқаларының бірнешеуінде ұшырайды. Олардың ең көне әрі ғылым үшін құнды нұсқасы қатарында «Едіге» эпосының Шоқан Уәлиханов жазып алған  (1842 ж.) вариантын айтуға болады. Жалпы, қай елдің әдебиеті мен фольклорлық туындыларында болсын, Сыпыра жырау – елдің татулығы мен бірлігін көздеген дана қарт, көпті көрген абыз ақсақал, бүтін жұрт мойындаған көріпкел шешен, кәделі жырау. Оның табанасты айтылатын тапқыр шешімі мен келелі кеңестеріне хан да, қара да құлақ асқанын аңғару қиын емес. 
Қартайғаны сонша, жағын жібекпен қаусырған Сыпыра Тоқтамыс ханның алдында  былайша сарнап, толғай жөнеліпті:

Онан соңғы ер Шыңғыс – 

Оны да көрген қартыңмын.

Мұнарасы қырық құлаш

Өзден сұлтан Жәнібек,

Оны көрген қартыңмын.

Ұлы бабаң Домбауыл,

Соны көрген қартыңмын.

Жас та болса [ң], Тоғым хан

Мен сені көрген қартыңмын.

Мен жүз сексен беске келгенде

Шықпаған жан жүргенде,

Менен дәурен кеткенде,

Саған дәурен жеткенде,

Сонша хандар өткенде,

Кешегі кеткен еңсесі биік,

Ерні салпы құбаша ұл – 

Мен сонша жасқа келгелі

Сондай ерді көрмеген қарыңмын!

Сыпыра жырау: «Едіге бұл кеткеннен Сәтемір ханға барып, одан ауыр әскер қол алып, ордаңды шауып, халқыңды тоздырып, қазына-малыңды талауға түсіреді, өзіңді өлтіріп, қыздарыңды тегін олжа қылады», – деп, Тоқтамыс ханға өзінің қаупін айтады. 
Ш.Уәлиханов өзінің  тарихқа қатысты зерттеуінде  Әмір Темірдің  Алтын Орда ханына қарсы жорығы барысында, яғни 1392 жылы Қарақұм маңында Қазақ ордасын шауып, Әмет, Сәмет атты хандарды өлтіргенін жазады
.

 «Едіге» жырында орын алған саяси қақтығыстардың Қазақ елінің өткен тарихынан аса маңызды орын алатындығы және мемлекетіміздің тәуелсіздігі туралы сөз болғанда аталған қаһармандық жыр мен оның өн бойындағы азаттық, елдік идеясы хақында айтпай кету мүмкін еместігі осыдан көрінеді. Осы орайда профессор М.Жармұхамедовтің: «Біз атаған аңыз, әңгімелерде Сыпыра жырау Тоқтамыс хан мен Едігенің соңғы айырылысу сәтіне куә болып, Едігенің ел ішінде әр алуан бүліншілікке бас болатынын дұрыс бағалай білгені баяндалады. Ал, біздегі «Ноғайлының ауыр жұрт» деп аталатын жырда хан мен Едігенің арасындағы наразылыққа орай Сыпыраның «Едігені есебін тауып өлтіру қажет» деген шешімі де жыраудың бұқара мүддесін көздеген болжағыш, кемеңгерлігін танытады»
, – деген пікірлерінің жаны бар. 
Ұлы Қыпшақ жырауының ХVІ ғасырда өмір сүргендігін, кейінгі ХҮ-ХҮІІІ ғасырлардағы қазақ ақын-жыраулардың көшбасы һәм ноғай-қазақ эпостарының алғашқы жырлаушысы болуы әбден мүмкін екендігін және қарт абыздың 1393 жылы Алтын Орда ханы Тоқтамыстың шақыртуымен Маңғыстау жерінен арнайы келіп, хан сарайында келелі де кеңесті жыр толғағанын академик Ә.Марғұлан да жазады
. 

Шындығында, эпостың көне нұсқаларының барлығында Сыпыра жырау Алтын Орда ханы Тоқтамыстың Едігені өлтіруін құп көргендігі және бұл ақыл-кеңесін оның Дешті-Қыпшақ елінің басына түскен қиын-қыстау, алмағайып күндерді болжай, мемлекеттің тәуелсіздігі мен тұтастығын тереңнен ойлай отырып айтқандығы айқын көрініс тапқан. Мысал үшін Шоқан нұсқасында Сыпыра:

Сонау бір жалғыз әлі кеткен жоқ,

Еділден әрі өткен жоқ,

Мына бір тоғыз ерді жібер де,

Алдап-сулап қасыңа ал,

Қасыңа ал да, басын ал!

Есен-аман кетсе сол,

Еділден арман өтсе сол,

Сәтемір ханға жетсе сол,

Осы өшін сірә да,

Сенен алмай қалмас-ты боғай құбаша ұғыл! – 

деп ханға да қараға да, тіпті, жыраудың өз басы үшін де ауыр тиетін қатал, бірақ тарихи әділ шешімді толғай айтып, сол арада «жағы түсіп өлді» делінеді
. Бұл эпизодтан Сыпыра жыраудың тоғыз ханға кеңесші болып, ұзақ жасап, қаусаған шағында алыс жерден ат арытып Алтын Орда елінің, түбі бір түркі-қыпшақ халықтарының ауызбірлігі мен қауіпсіздігін уайымдап жеткендігін, ақырғы демін алып, тұз-дәмі таусылар сәтінде де өз мемлекетінің болашағы үшін таусыла сөйлеп, салмақты әрі қара қылды қақ жарғандай әділетті жыр толғағаны аңғарылады. Жалпы, қазақтың бірқатар фольклор, әдебиет зерттеушілері еңбектерінде ноғайлы эпостарының түпкі нұсқасын шығарушы Сыпыра жырау. 
Белгілі әдебиеттанушы Ә.Дербісәлин: «Қазақ арасында аты кең жайылған (бірақ өз атымен шығармасы сақталмаған) үлкен ақынның  бірі – Сыпыра жырау. Сұрғантайұлы Сыпыра жырау ноғайлы-қазақ ақын-жырауларының атасы есепті», – дей келіп, жыраудың Тоқтамыс ханға Едіге хақында айтқан ақылын былайша талдайды: «Осы сөзді, осы ойды Сыпыра жырау шын мәнінде айтты ма, жоқ па, әлде ол кейінгі дәуірдің, тарихтың бағасы ретінде кеш туып, жырауға кейін таңылды ма – бұл араларын айыру өте қиын. Бірақ қандай болған күнде де ол өзекті ой, орынды баға. Мұнда тарихи Едігеге берілген халық бағасы бар деп түсінуге болады. Соны халық көпті көрген кәрі жыраудың уәлі аузымен айтқан тәрізді. 
Әдетте, жырауларға өмірдің алдын болжау, көріпкелдік қасиеттер таңылады. Бұл қасиет Сыпыра жыраудан басталып, кейінгі көп жырауларға тән ерекшелік болып көрінеді»
. Осы тектес пікірді жыраулар поэзиясын арнайы зерттеушілердің бірі Қ.Сыдиықұлы да келтіреді. Ғалым заманында «Қырымның қырық батыры» атты циклді жырларды көкірегінде сақтап, ел арасында жаңғырта орындаған Мұрын жырау өнеге алған қазақтың  батыс өңірінде елеулі мәдени із қалдырған жеті жыр мектебі жайында сөз қозғай келе былайша пікір сабақтайды: «Аталған ақын, жыраулардың бәрі де «Қырымның қырық батыры» жыраудан-жыршыға, атадан балаға ұласып келе жатқанын, негізі Сыпыра жыраудан шыққандығын айтады. Бұл сөздің қисыны бар. ХІҮ ғасырда Қыпшақ еліне сапар шеккен араб саяхатшысы Ибн Батута жазбаларындағы Жайық бойындағы Сарайшық қаласында тұрған Ұлы жырау, академик Әлкей Марғұлан пікірінше, осы Сыпыра болуы керек. Ол өмірінің бірқатар жылдарын Маңғыстауда өткізіп, кейін Сарайшыққа қоныс тепкен. Өмір сүрген дәуірі мен мекеніне қарағанда, ноғайлардың сол дәуірде Жем  мен Жайық, Үстірт пен Маңғыстау маңында болғандығын ескерсек, осы ұлы жырау ноғайлы жырларының негізін салушылардың бірі – Сыпыра болуы әбден ықтимал... Ұзақ та ойлы ғұмыр кешіп, көпті көрген, жойқын жорықтар мен алапат оқиғалар көз алдынан өткен Сыпыра жырау өз дәуірінің ел қорғаған айтулы батырлары туралы ерлік жырлар толғауы, «қырық батыр» жырларының негізін салысуы мүмкін-ақ»
. Расында, Сыпыра жырау жайындағы аңыздық сипаттағы мәліметтер қазақ эпостарында ғана емес, бірқатар қыпшақ тілдес халықтардың жыр-дастандары мен жазба мұраларында ұшырасады. 
Мәселен, татар ғалымы Ф.Әхмәтованың пікірінше, Сыпыра  қарт  Жиренше шешен сияқты барша түркі жұртына ортақ образ
. Ал И.Н.Надиров: «Қандай  бір тарихи  прообразға  негізделсе де Сыпыра қарт – атақты көріпкел һәм шешен. Оған – 195 жас. Алтын Орданың отыз ханын көрген құдіретті бір хикмет иесі  ол. Өзінің кескін-келбеті һәм зерек зейінімен Сыпыра қарт халықтық персонаждарды еске түсіреді»
, – деген пікір білдіреді. Сонымен бірге татар ауыз әдебиетінде «Кунак бабай жыры» деген тарихи жыр кездеседі. Зерттеуші онда айтылатын жыршы қартты Сыпыра жырау болуы мүмкін деп есептейді
. Осы аталған жырдағы:

Йөз тоқсан биш яшь яшәдим,

Азу тешлерем ашадым,

Күпне күреп, күпне белеп,

Гомер сөргән қарт мин.

Иделдә үтте тугыз хан,

Жаекта үтте сигез хан,

Шул ханнарың барысын да

Күреп белгән карт мин... – 

деген жолдар бізге белгілі «Едіге» эпосындағы Сыпыра жырау бейнесін еске түсірері хақ. Кунақ есімді жыраудан Ақсақ Темір өзін мақтап, жыр толғауын талап етеді. Қарт жырау бұл жарлығына құлақ аспаған соң қатал әмірші оның басын кесіпті-міс
.

«Сыпыра жырау ноғай, қарақалпақ, башқұрт, бараба, Қырым татарларының халық әдебиетінде де көп жасаған ақылгөй шешен қария кейпінде суреттеледі. Ол айтты деген жыр жолдары әр халықтың ауыз әдебиетінде толғау түрінде терең астарлы, бейнелі, мазмұны жағынан сәйкес, үндес. Оларды салыстыра зерттеу қажет», – дейтін Ш.Қ.Сәтбаеваның пайымдаулары назар аударарлық
. Ғалымның тұжырымды пікірлері мынаған саяды: «Сыпыра жырау – қазақтың жыраулық поэзиясының алғашқы көрнекті өкілдерінің бірі, оның аты мен жырлары, толғаулары ғасырлардан ғасырларға жетіп, құрметтелуі, кейде аңыз-әңгімелерде, эпостық шығармаларда кейіпкер ретінде сипатталуы ұлт әдебиеті тарихында маңызы ерекше көркемдік құбылыс екенін негіздейді»
. 

Сыпыра жырау есімінің қыпшақ тілдес түркі халықтарының, оның ішінде қазақтың бірқатар эпостық шығармаларында аталуы кездейсоқ емес. Өйткені, жырау қай заманда да, ең алдымен, өз ру-тайпасының, халқының қамын ойлап, уайым шегетін даналығы мен дарыны, абыздығы мен көріпкелдік қасиеті бойынан қатар табылатын кісілік кемелдік пен кемеңгерліктің иесі болып келді. Түркі қағандары Тоныкөк, Йоллық тегін, Ұлық Жыршы, Қыдан, Кетбұға тәрізді талантты да туымды тұлғалардың шешендік қабілеттерін ерекше бағалап, қашанда олардың ақыл-кеңестеріне құлақ асып отырған. Әлбетте, көне дәуірдегі жыраудың қоғамдағы қызметі мұнымен шектелмесе керек.

Әдетте, қазақ жыраулары хан ордасында жүріп, мемлекет басқару ісіне тығыз араласқан, болашақты болжап, кеңесшілері, хандар мен ерлікпен аты шыққан батырлардың, қолбасшылардың ерліктерін мадақ етіп толғаған. Соғыс кезінде жыраулар ханның әскери кеңесіне қатысып, жауынгерлердің рухын көтеріп, жыр айтатын. Жыраулар ру, тайпалар шежіресін аса жақсы білген, батырлық эпос пен тарихи жырларды орындаған
.

Фольклортанушы Е.Тұрсыновтың пікірінше, ақындардай емес, жыраулар тайпалар одағына кіретін барлық рулармен байланыста болған. Хан мен халыққа ақыл, өсиет айтқан, жөн нұсқаған хан мен ру, тайпалар арасындағы қатынастарды реттейтін билер кеңесінің мүшесі болған, батыр, қолбасшылардың әскери кеңесінде ханмен қатар басшылық қызметін атқарған. Жорық кезінде хан мен әскербасылармен бірге болған, жаумен қиян-кескі ұрыс басталар алдында жауынгерлердің рухын көтеріп, жыр төккен жыраулардың шығармаларына өсиет және жорық сарындары тән
.

Жырау тұлғасының осы қасиеті қазақ хандығы тұсында да жоғалған жоқ. Асан Қайғы, Жиембет, Шалкиіз, Марғасқа, Тәтіқара, Ақтамберді, Үмбетей, Бұқар сынды даңғайыр жырауларды айтпағанда, ХІХ ғасырдағы Төремұрат, Нысанбай, Мұсабай, Досқожа, Базар жыраулар да белгілі билік иелерінің қасында жүріп, қысылтаяң сәттерде халықтың, қас батырлардың жанынан табылды, көне дәуірден жеткен ерлік дастандарын қайта жаңғыртты, ел мен ердің рухын көтеріп, еркіндік пен елдіктің жырын селдете төкті. Міне, осылардың бәріне ескі сүрлеудей көрініп, көмілген жолды ашатұғын сәулелі жыр бесігі – Сыпыра секілді сәуегей, көп жасаған көмекей жыраудың сырлы сөздері, сиқырлы саздары дейміз.

Қорыта айтқанда, асыл мұралары Тәуелсіздік, бостандық жайындағы көркем ойларға суарылған аса бейнелі, асқақ образдарымен бағалы, алмастай жарқыраған жорық жырлары елдік, ерлік сарындарымен құнды. Демек, жыр жүйіріктерінің шығармашылық мұрасын зерттеу жұмыстары бұдан былай да жалғасын табуы тиіс.
Аңдатпа

Мақалада Ноғайлы және Қазақ хандықтары тұсында өмір сүрген Сыпыра жырау мұрасы қарастырылған. Авторлар Сыпыраның қазақ эпосын дамытудағы шығармашылық үлесін айқындай отырып, оның Қазақ хандығы кезеңінің алғашқы жырауы болғандығына назар аударады. Сонымен қатар мұнда жырау тұлғасының қоғамдағы қызметіне де ғылыми талдау жасалып, тиісті тұжырымдар жасалған. 
Abstract


The article analyzed so creative heritage Sypyra bard , who lived in the era of Nogai and Kazakh Khanate . The authors define the role Sypyra during the development of the Kazakh epic , pay attention to the fact that he may have been the first narrator during the creation of the Kazakh Khanate . It also made ​​a scientific analysis of social activities and are zhyrau matching evaluation.
Аннотация

В статье анализировано творческое наследие Сыпыра жырау, которого живший в эпоху Ногайского и Казахского ханства. Авторы определяя роль Сыпыра в процессе развитии казахского эпоса, обращают внимания на то, что он возможно был  первым сказителем в периоде создании Казахского ханства. Здесь также сделаны научный анализ общественной деятельности жырау и даны соответствущие оценки.

